
Ыытааччы:  

Кыайыы көтөллөнөн,  

тиийэн кэллэ биһиэхэ 

Ыам ыйын 9 күнэ,  

Улуу Кыайыы бырааһынньыга! 

- Параднай музыка тыаһыыр. Бэлэмнэнии группатын оҕолоро байыаннай таҥастаах 

маршиловкалаан киирэллэр.  

Ыытааччы: Өлүүнү-сүтүүнү көрбүт, ыар түүннэри-күннэри ааспыт, хабар хапсыһыыларга 

сылдьыбыт эр санаалаах саха саллааттарыгар, Улуу Кыайыыны уһансыбыт, эйэлээх олоҕу 

аҕалсыбыт сэрии бэтэрээннэригэр ананар «Илмень үрдүнэн туруйалар» диэн 

тэрээһиммитин саҕалыырбытын көҥүллээҥ. 

Ыытааччы: Сэрии толоонугар эйэ-дьол иһин охтубут буойуттары санаан, кинилэр 

тустарыгар «Мүнүүтэ тохтобул» (минута молчания) биллэрэбит. 

Ыытааччы: “Синий платочек” үҥкүү (кыргыттар уолаттар паара буолан үҥкүүлүүллэр). 

Ыытааччы: И.Винокуров тыла, А.Костин мелодията “Хайыһар” ырыа (уолаттар 

хайыһардаах киирэллэр, кыргыттар ыллыыллар). 

Хайыһар 

Хоту дойду хонноҕунан 

Колонналар бардылар, 

Хара тыанан, толоонунан 

Хайыһардар дайдылар. 

 

Өстөөх ханна саһан сылдьар, 

Өстөөх ханна хайыһар, 

Ситиэ онно сытыы буулдьа, 

Ситиэ сыыдам хайыһар. 

 

Сибиир улуу буолактара 

Силлиэрдилэр иһиирэ, 

Туундара тыйыс уолаттара 

Туруннулар сэриигэ. 

 

Биллин фашист баһылыга 

Биһи чаҕаан күүспүтүн, 

Кыайыы сырдык дьаралыга 

Биһигини кууспутун. 

 

(Бомба эстэр, сэрии тыаһа). 

“Ильмень” туһунан иитээччи хоһоон аа5ар, фонугар «Киһиэхэ төрөөбүт дойдута» музыка 

тыаһыыр. 

Чурапчы чараҥын, Бүлүү тыатын 

Суугунун истэ-истэлэр 

Сарсыарда туман халыҥ сабыытын 

Сахалар тэлэн иһэллэр. 

 



Инники, инники! Кимэн иһиҥ, 

Эстибэт эрчим күүһүнэн, 

Саха уола, Сахаҥ сирин иһин 

Ильмень хотун мууһунан. 

 

Иһэллэр мин дойдум уолаттара- 

Иһэр уон тохсус биригээдэ, 

Саллаат тохтообот, тыынын куоттара 

Тыйыс күн-дьыл, дьэ, тирээтэ 

 

Эмискэ кутаанан курбуулана 

Иккибит ньирийэ түстэ, 

Кытаат, доҕоруом, дьэ саҕаланна, 

Өстөөх уотунан көрүстэ. 

 

Тимир бытарыйар, тоҥ муус тостор, 

Этиҥнэр күөлгэ хаамаллар. 

Саллаат турар, саллаат эмиэ охтор, 

Күөлбут хаанынан тааҥнанар. 

 

Хардаран иһиҥ уотунан уокка, 

Уоту уот уҕарыйыаҕа. 

Тимир толону кутуҥ өстөөххө, 

Тимир тимиртэн тостуоҕа 

 

Ураа, атаака! Инники кимнэ 

Уордаах уон тохсус биригээдэ, 

Берлины ылар суолга үктэннэ. 

Түөрт уон үс сыллаах сарсыарда. 

 

Турбакка охтон онно хаалбыттар. 

Үгүс үтүөкэн уолаттар, 

Ол да буоллар өстөөҕү кыайбыттар 

Ильмеҥҥэ саха буойуттар. 

 

(Слайда5а сэрии көстө турар). 

Ыытааччы: Туруйалар үҥкүүлэрэ. 

Ыытааччы: Аҕа дойдуну көмүскүүр сэрии историятыгар киэҥник биллибит, Ильмень күөл 

тоһуттар мууһугар элбэх ахсааннаах саха саллаатын көмүс уҥуоҕа хаалбыта, кинилэр үтүө 

ааттарын үйэтитэн, 1968 сыллаахха сэтинньи 21 күнүгэр, Ильмень күөл үрдүгэр Обелиск- 

өйдөбүннүк туруорбуттара. 

Ыытааччы: Уолаттар толорууларыгар хоһоон «Хорсуттар-эһии ветераннар». 

1.Аан дойдуну аймаабыт 

   Аҕа дойду сэриитэ 

   Ыҥырбытыҥ кэккэҕэр 

   Саха хорсун уолаттарын. 



2.Тэлэһийэн барбыккыт ыксааҥҥыт, 

   Дойдугутун хорсуннук көмүскүү, 

   Этэҥҥэ эргиллэн кэлэргитин 

   Эрэнэ хаалбыппыт биһиги. 

3.Уоттаах сэрии аймалҕана 

   Сороххутун сүтэрбитэ 

   Эрэллээх кыайыынан эйэни 

   Ситиһэн кэлбиккит этэҥҥэ. 

4.Хорсуттар, эһиги ветераннар 

   Албан аат өрүүтүн эһиэхэ! 

   Өрөгөй үөрүүтэ эһиэхэ, 

  Ытыктыыр бу дьиҥнээх геройга! 

 

Ыытааччы: Сааскы айылҕа уһуктуута, сир ийэбит чээн күөҕунэн симэнэн  киэргэниитэ, 

киһи сүрэҕин сылаанньытар, сүргэтин көтө5өр  кэрэ кэмэ кэлиитэ, 1418 күннээх-түүн, ол 

эбэтэр 4 сыл устата күүппүт, көһүппүт өрөгөйдөөх кыайыыбыт күнэ тиийэн кэллэ. 

-«День победы!»- ырыа тыаьыыр (фон). 

Ыытааччы: Кыайыы күнэ- тула үөрүү, тула мичээр. Оҕолор көрдөрө хойукка диэри иһиллэр 

буолбута, чыычаах ырыата кэрэтийбит өссө тупсубут курдуга. Бүгүн биһиги сэриини 

утарабыт! Оҕо барахсан көҥүллүк көччүйдүн, сибэкки барахсан силигилии үүннүн, 

күөрэгэй чыычаах уһуннук ыллаатын! 

Эйэ дьол иһин. С.Тимофеев тыл., Г. Никифоров мат. 

Сэрии буолбатын 

Хаан тохтубатын 

Сирэм күөх сиргэ! 

Өрүү чэлчийэ 

Үүнэ чэчирии 

Турдун күн сирэ! 

 

Суох буоллун сэрии 

Суох буоллун өлүү! 

Туругур эйэ! 

Эйэ! Эйэ! 

 

Бары сир устун 

Бары дьон түмсүҥ - 

Эйэ дьол иһин 

Кэккэбит хаҥыы 

Кэккэбит уксуу 

Туруохтун биһи 

 

Өрүү үүнэ тур 

Өрөгөйдуу тур 

Эйэ дьыалата 

Дьолу көмүскүүр 

Боростуой дьоммут 

Бука барыта! 

 

Эрэл санаанан 



Эрчим хаамыынан 

баран иһиэҕин- 

Суолбутун ыйар 

Сырдата тыгар 

Кремль биһиэхэ. 

 

Ыытааччы: Билигин «Байыаннай-спортивнай» күрэхпитин саҕалыахпыт. Оҕолор икки 

хамаандаҕа арахсаллар. Хамаандалар аат толкуйдууллар. 

Туттуллар матырыйаал: биинтэ, кыптый, наһыылка, дуҕа, мээчик, пазл, былаах. 

Күрэх түһүмэхтэрэ: 

1. Бааһырбыт саллааты бэрэбээскилээ (хамаандаттан 1 кыыс, 1 уол кыттар) 

2. Буулдьаҕа табыллыбыт саллааты аҕалыы (биир уол, 2 кыыс). 

3. Дуҕа аннынан сыылыы, сыалы таба быраҕыы (бары). 

4. Байыаннай техника ойуулаах пазлы таҥыы (хамаандаттан 4 оҕо).  

5. Эстафета (былаах былдьаһыы). 

Ыытааччы: Улуу Кыайыы күнүгэр аналлаах тэрээһиммит түмүктэнэр. Кыайыылаахтарга 

Туоһу суруктар уонна бэлэхтэр туттарыллаллар.  

Барыгытыгар МАХТАЛ!  


